
 

 

 
 
 
 
 
 
 
 
 
 
 

Sewe Weke VI  
Entrepreneurs van hoop…sug saam met die skepping 

teks: Gen 1:26-2:4; Rom 8:18-25 

 

Die skeppingsverhaal van Gen 1 is ‘n loflied 
of ‘n gedig oor die skepping met die refrein 
wat telkens aan die einde van elke 
skeppingsdag uitjubel…en dit was goed. En 
aan die einde van dag 6, nadat God die mens 
as beeld van God, sy verteenwoordiger 
gemaak het, kom die refrein met groter 
dawering: En dit was baie goed… 
 
Hierdie woorde het by my ge-eggo toe ek 
anderdag op ‘n windstil aand met 
sonsondergang op die stoep sit en pastel 
strepe in die hemelruim die dag groet, die 
skemer verpers en vroegaand sy donker 
karos nader trek. Die uil in ons buurt was 
helderder, omdat ek stiller was. Diep ontroer 
deur die grootsheid van die skepping.  
 
My ervarings later daardie week en weer ‘n 
bietjie nadenke hieroor het my ontroering 
laat oorgaan in ‘n diep sug toe ander 
prentjies oor ons planeet voor my oopgaan: 

• Indien ons voortgaan op die huidige trant 
van plastiek verbruik en vermorsing, gaan 
daar teen 2050 meer plastiek as visse in 
die see wees (gemeet aan gewig) - Bron: 
The New Plastics Economy 

• Die dood van 9 miljoen kinders en 
jongmense in 2015 kon direk met 
besoedelde lug verbind word, dan praat 
ons nie eers van water- en 
grondbesoedeling en die rippeleffek op 

die verbouing van groente en vrugte wat 
deur ons liggaam opgeneem word nie.   

• Klimaatsverandering is nie ‘n politieke 
bangmaakstorie nie – ons sien hoe die 
gletsers smelt, ons sien hoe grasvelde in 
woestyne verander.  

• Elektroniese afval is besig om een van die 
grootste afvalstrome ter wêreld te word. 
In 2016 is 44,7 metrieke ton e-afval 
gegenereer.  

• In arm woonbuurte, veral die informele 
sektor, lyk dit of daar baie meer 
besoedeling is. Daar word egter báie meer 
afval in gegoede buurte gegenereer. 
Dienste is net swakker in arm gebiede. 

• Woude maak plek vir ontwikkeling. 

• Visbronne in ons oseane word oorbenut. 
 
Is daar hoop vir lewe op aarde met die mens 
as heerser? 
Dit wil voorkom of die mens as “kroon van 
die skepping” die verwoester van die aarde 
word. Die antroposentriese benadering 
(mensgesentreerdheid) tot die mens-aarde-
verhouding het tot die vernietiging daarvan 
bygedra. Binne die heers-en-onderwerp 
model verstaan die mens sy verhouding 
teenoor die skepping as een van goddelike 
sanksie en vrye keuse en optrede. Dit het 
ongelukkig gelei tot ‘n ongeërgdheid en ‘n 
roekelose oorbenutting van die bronne van 
die aarde. In sy boek Rus vir die hele aarde, 



 

 

vra Ernst Conradie die vraag wat die 
ekologiese katastrofe veroorsaak het waarin 
ons onsself tans bevind. Saam met die 
wetenskap, tegnologie, industrie en 
kapitalistiese ekonomie is hy van mening dat 
ons christelike godsdiens dalk self daarvoor 
verantwoordelik is. Ongelukkig het die mens 
sy verstaan as beeld van God wat aangestel 
is as heerser gebruik as verskoning om die 
aarde se natuurlike hulpbronne vir eie gewin 
uit te buit en te vernietig. Dit is betekenisvol 
dat die Aardvadersgeskiedenis (Gen 1-11) 
kulmineer in die Toring van Babel verhaal 
waar die mens vir hom ‘n naam wil maak, en 
‘n toring bou wat tot aan die hemel ryk. In 
wese wil hy self God wees. Dit wil voorkom 
of hierdie strewe die mens nooit gelos het 
nie. 
 
Die ekologiese krisis van die 20ste eeu het 
ons by ‘n nuwe Copernikaanse omwenteling 
gebring.  Ons moet erken die mens is ook nie 
die middelpunt van die aarde nie (Conradie 
Rus 44,45). 
 
‘n Alternatiewe benadering tot die ekologie 
Die tweede Skeppingsverhaal wil help met ‘n 
ander verstaan van ons verhouding met die 
skepping. In Gen 2:7 Die Here God het toe die 
mens gevorm uit die stof van die aarde…hoor 
ek iets anders.  Dis asof daar ‘n gestrooptheid 
is van die verhoogde prentjie van Gen 1 van 
kroon, heerser. Gevorm uit die stof van die 
aarde bring die mens in ‘n gelyke posisie, ‘n 
deel-wees-van die aarde.  Teologies beskou 
is die mens dan deel van die groot familie van 
alles wat God geskep het – deel van God se 
oikos, God se huishouding. 
 
St Francis van Assisi word beskou as iemand 
wat hierdie verstaan uitgeleef het. Daarom 
dat hy dit kon regkry om na die son en maan 
en ander lewende wesens as broers en 
susters te verwys. Vanuit 'n verbondenheid 
met en interafhanklikheid van die res van die 
skepping het die mens die 
verantwoordelikheid om God se liefde 

teenoor alle ander skepsels uit te leef. Die 
skepping is God se een groot huishouding 
waarin elke skepsel en element op 'n unieke 
manier uitdrukking gee aan God se wese. 
God het in Jesus van Nasaret 'n mens geword 
om mense te versoen met beide hul 
geestelike en aardse oorsprong. En 
sodoende het God die mens verlos van die 
hoogmoed wat veroorsaak dat ons leef asof 
ons die sentrum en kroon van die skepping is.   
 
Wat is ‘n verantwoordbare benadering vir 
ons as gelowiges? 

• Die aarde behoort aan die Here en is ’n 
gawe aan ons. Raak ingelig oor die krisis 
waarin die aarde verkeer. Maak mense 
rondom jou bewus van besoedeling, 
vermorsing en oorbenutting van bronne.   

• Lewe eenvoudiger, lewe lig, spaarsamig, 
weet bronne is kosbare gawes, wees 
dankbaar vir vars lug en water, leef 
stadiger. Doen ’n eko-oudit van jouself en 
jou huishouding op pad na ’n ligter lewe. 
Streef na ’n huishouding met zero afval of 
so na moontlik daaraan. 

• Reduce, re-use, recycle. Word ’n aktivis vir 
herwinning in jou omgewing.  

• Hou op om dun plastiek-drasakke by die 
kasregister te neem vir inkopies.  

 
Om oor na te dink 

• Kan jy tekens van die heers-en-
onderwerp-model in jou eie lewe sien? 
Hierdie model vind uitdrukking in die 
volgende houding: Alles in die skepping is 
daar om my behoeftes te bevredig en vir 
my plesier te gee. Dit kom ook uit in die 
oortuiging dat die mens se lewe 
belangriker is as alle ander vorme van 
lewe. Sien jy iets hiervan in jou eie lewe? 

• Dink na oor die volgende stelling:  God 
het nie in Jesus van Nasaret 'n mens 
geword om jou siel te red en seker te 
maak dat jy hemel toe gaan nie. God het 
mens geword om jou te red van jou 
neiging om God te wil wees en om jou te 
leer wat dit beteken om eg mens te wees. 


